
Мадар

Ахыры 2-чи бетдеди.

Къабарты-Малкъарны Башчысыны къул-
лугъун болжаллы халда толтургъан Казбек 
Коков Урван, Май,Чегем, Элбрус, Бахсан 
районлада эл мюлк предприятиялада бол-
гъанды, Бахсан шахарны агропромышлен-
ный бизнес-инкубаторуну тийресинде бар-
дырылгъан бизнес-форумгъа къатышханла 
бла да тюбешгенди. 

Республиканы предпринимательлерине 
айланып, КъМР-ни оноучусу кеслерини энчи 
ишлерин ачаргъа сюйгенлеге ахшы болумла 
къурау, бизнесни къайсы тюрлюсюне да 
билеклик этиу жууукъ заманлада тамамла-
ныллыкъ борчладан бирлери болгъанларын 
эсгертгенди. Алай бек башы - жамауат-по-
литика ырахатлыкъны сакълауду, тынчлыкъ 
болмаса, киши бир сомун къората турлукъ 
тюйюлдю, дегенди.

-Бу ишге специалистлени да къатышды-
рырча, аланы бек алгъа бизни жашлары-
быздан бла къызларыбыздан хазырларча 
мадарла да этерикбиз,-деп, Коков КъМР-ни 
Правительствосуна тийишли амалла жараш-
дырып берирге буюргъанды.

 Тюбешиуню кезиуюнде инвестицияла не 
къадар кёп салынырча этиуге, финансла 

бла ишни игилендириуге, гитче предприяти-
ялагъа банк системаны юсю бла ахча себе-
плик этиуге, административ тыйгъычладан 
къутулуугъа, коммуникацияла бла финанс 
операцияла жаны бла ахшы сынауланы 

хайырланыугъа энчи эс бурулгъанды.
КъМР-ни Башчысыны къуллугъун бол-

жаллы халда толтургъанны эмда Прави-
тельствону пресс-службасы

Казбек Коков талай районну эл мюлк предприятияларын 
жокълагъанды, бизнес-форумгъа къатышханла бла тюбешгенди Шабат кюн 13 октябрьде, 

Ишчи борчларын толтургъан 
кезиуде ёлтюрюлген полици-
ячыланы эсгериуню кюнюне 
аталып, Нальчикде Милицияны  
скверинде бушуулу митинг бол-
гъанды. Мамыр республиканы 
аманлыкъчыладан къоруулай 
жоюлгъан жигитлеге хурмет 
этерге  келгенлени арасында 
КъМР-ни Башчысыны къуллугъ-
ун болжаллы халда толтургъан 
Казбек Коков, Парламентни 
бла Правительствону оноу-
чулары, КъМР-ни Башчысы-
ны Администрациясыны, кюч 
структураланы, жамауат эм дин 
организацияланы келечилери, 
ич ишле органлада къуллукъ 
этгенле, ветеранла, жоюлгъан 
полициячыланы жууукълары-
ахлулары да бар эдиле. 

Алагъа къайгъы сёз бере, 
КъМР-де ич ишле министр, по-
лицияны генерал-лейтенанты 
Игорь Ромашкин  онюч жыл 
мындан алгъа болгъан бушуулу 
ишге КъМР-ни тарыхына жа-
зылгъанларын чертгенди. «Биз 
батыр нёгерлерибизни атларын 
эсибизде тутабыз, аланы ёмюр-
люк этерге борчлубуз»,-дегенди 
ол.

 Жыйылгъанла аманлыкъчы-

ланы къолларындан ёлген по-
лициячыланы бир минут шумсуз 
туруп эсгергендиле.

Митингде «Юйюгюзге мамыр-
лыкъ» жамауат организацияны 
башчысы, КъМР-де МВД-ны 
Жамауат советини келечиси 
Суфадин Шибзухов, толтуруучу 
власть органланы терроризмге 
къажау ишлерин бирге тийиш-
дириу жаны бла министр Залим 
Кашироков,  КъМР-ни Жамауат 
палатасыны жаш тёлю советини 
башчысыны орунбасары Чечен-
ланы Рустам да сёлешгендиле. 

Муслийманланы дин управле-
ниясыны башчысы Хазратали 
Дзасежев бла Пятигорск эм 
Черкесск эпархияны Нальчик 
округда благочинный Валентин 
Бобылев а дин тёрелени бар-
дыргъандыла.

Жаш тёлю кёп функциялы 
араны волонтёрлары полици-
ячыланы хурметине кёкге акъ 
шарланы ийгендиле. Ахырында 
бушуулу митингге къатышханла 
эсгертмеге гюлле салгъандыла.

КъМР-де МВД-ны пресс-
службасы. 

КъМР-ни Башчысыны къул-
лугъун болжаллы халда тол-
тургъан Казбек Коков Ишчи 
борчларын толтургъан кезиуде 
ёлтюрюлген полициячыланы 
эсгериуню кюнюне аталгъан 
бушуулу ишлеге къатышханды. 
Бу дата 2005 жылда 13 октябрь-
де бандит къауумла Нальчикге 
чабыууллукъ этгенлери бла 
байламлы тохташдырылгъанды. 

Республиканы оноучусу Мили-
цияны скверинде право низам-
ны сакълаучуланы хурметине 
ишленнген эсгертмеге гюлле 
салгъанды. Халкъны келир жа-
шауу, мамыр республика ючюн 
жанларын бергенлени жууукъ-
ларына, ахлуларына къайгъы 
сёз бергенди. 

- Бюгюн биз бери кеслерини 
антларына кертичилей къал-
гъан, Къабарты-Малкъарда 
тынчлыкъ, мамырлыкъ ючюн 
жанларын бергенлеге  хурмет 
этерге жыйылгъанбыз. Быллай 

бушуулу ишле Къабарты-Мал-
къарда бир заманда да къай-
тарылмасынла. Ол дуниялары 
жарыкъ болсун,-дегенди Казбек 
Коков.

Бушуулу  митингле, жыйы-
лыула  республиканы битеу 

районларында да бардырыл-
гъандыла.

КъМР-ни Башчысыны 
къуллугъун болжаллы халда 
толтургъанны  эмда Прави-

тельствону пресс-службасы.

Прохладнаны жер-жерли самоуправле-
ние советини жыйылыуунда белгили женгил 
атлетчи Мария Ласицкенеге (Кучина) бла 
аны тренери Геннадий Габриляннга ша-
харны сыйлы гражданлары деген атланы 
берирге оноу этилгенди. Къууанчлы иш 
шахарны 253-жыллыгъын белгилеуню че-
клеринде Маданият юйде толтурулгъанды. 
Мария ол кезиуде Афиныледе эришиулеге 

хазырлана тургъаны себепли аны саугъа-
сын биринчи кюнлеринден бери юйретген 
тренери Геннадий Габрилян алгъанды.  

25-жыллыкъ атлетчи бийикликге секири-
уде дунияны чемпионуду, кёп даражалы 
битеуроссей эм халкъла аралы эришиулени 
алтын призёруду, дуния рейтингледе бирин-
чи жерлени алады.  

КУЛЬЧАЛАНЫ Зульфия.

Кёп болмай Къабарты-Мал-
къарны профильли министер-
стволарыны бла ведомстволары-
ны келечилеринден къуралгъан 
делегация Огъары Къуркъужин-
де тынгылы ремонт этиле тургъан 
Маданият юйде болгъанды. 

Болумгъа кеси кёзлери бла 
къараргъа эмда къурулушчула 
бла тюберге РФ-ни Къырал 
Думасыны депутаты Геккиланы 
Заур, «Единая Россия» парти-
яны республикада бёлюмюню 
секретары, КъМР-ни Парламен-
тини Председателини орунбаса-
ры Михаил Афашагов, культура 
министр Мухадин Кумахов, къу-
рулуш эмда жол мюлк министр 
Вячеслав Кунижев келгендиле. 
Алагъа Бахсан районну адми-
нистрациясыны башчысыны 
орунбасары Андзор Ахобеков 
бла элни таматасы Хажмуха-
мед Афаунов тюбегендиле. 
Комиссияны келечилери ишле 
тийишли халда баргъанын бел-
гилегендиле эм бир талай жу-
муш бла байламлы эсгертиуле 

этгендиле. 
  Маданият юй озгъан ёмюрде 

алтмышынчы жыллада ишленн-
генди. Талай жылны ичинде 
анга тынгылы ремонт этилме-
гени ючюн башындан суу агъып 
къабыргъалары жарылгъанды-
ла, жылытыучу системасы да 
тозурагъанды. Ишлени чекле-
ринде юйню башы жангыдан 
жабыллыкъды, тыш эмда ич 

къабыргъаларына да ремонт 
этилликди. Мекямны арбазына 
плитка саллыкъдыла, кече жа-
рытырча чыракъла орнатырыкъ-
дыла эмда тёгерекни-башны 
жашиллендирликдиле. Ремонт 
ишле «Культураны бла туризмни 
2013-2020 жыллада айнытыу» 
къырал программаны чекле-
ринде бардырыладыла.   

КУРДАНЛАНЫ Сулейман.

МИТИНГЛЕ

Атлары - тарых тизмеде

Антларына кертичилей къалгъанлагъа – 
баш уруу, жууукъларына - жапсарыу сёзле

Бизни индексибиз - 51532

Жазылыу-2019

«Заманны» - хар таулу юйге!

-
-

-

Жазылыуну алты айгъа багъасы-579 сом 36 капек.

Москвада ВДНХ-ны тийресинде 
10 октябрьден башлап ол айны 
13-сюне дери Россейни агропро-
мышленностуну «Алтын кюз-2018» 
деген 20-чы юбилей кёрмючю 
бардырылгъанды. Ол кеси да 
профессионал байрамгъа – Эл 
мюлкде бла жарашдырыучу про-
мышленностьда ишлегенлени 
кюнюне жораланнганды.

Анга Къабарты-Малкъар да 
тири къатышханды. Бизни келе-
чилерибизни къауумуна КъМР-ни 
Башчысыны къуллугъун бол-
жаллы халда толтургъан Каз-
бек Коков башчылыкъ этген-
ди. Делегациябызгъа уа Россей 
Федерацияны Президентинде 
Къабарты-Малкъар Республи-
каны Дайым келечиси Ратмир 
Бекишев, КъМР-ни Башчысыны 
федерал къырал власть органла 
эмда Москваны Правительствосу 
бла байламлыкъла къурау жаны 
бла энчи келечиси Геннадий Гу-
бин, КъМР-ни Правительствосуну 
Председателини биринчи орунба-
сары – Къабарты-Малкъарны эл 
мюлк министри Сергей Говоров, 
КъМР-ни экономиканы айнытыу 
министрини орунбасары Ольга 
Белецкая, республиканы эл мюлк 
министрини орунбасары Мачраил 
Шетов, Россейни терек бахчачы-
ларыны ассоциациясыны Ши-
мал-Кавказ регионда вице-пре-
зиденти, «Инвест-Бизнес» агро-
фирманы баш директору Альберт 
Каздохов, «Нальчикский» халыуа 
завод» акционер обществону баш 

директору Мухамед Кудалиев, 
«Прохладное» ОАО-ну къурагъан 
Хасан Дешев, «Фрукт-Трейд» 
ООО-ну баш директору Асланби 
Балов, «Отбор» инновациялы-
производство агрофирманы тама-
тасы Князланы Расул, «Зольскени 
картофу» ООО-ну баш директору 
Руслан Бжеников, Чегем муници-

пал районну администрациясыны 
башчысы Артур Текушев, тау жер-
леде бла тау этекледе терек бах-
чачылыкъны Шимал-Кавказ ил-
му-излем институтуну директору 
Владимир Бербеков, В.М.Коков 
атлы Къабарты-Малкъар аграр 
университетни ректору Аслан 
Апажев, Эл мюлкню Къабарты-

Малкъар илму-излем институтуну 
директору Магомед Жекамухов, 
республиканы белгили агрофир-
маларыны топ-менеджерлери  
киргендиле.

Къабарты-Малкъарны агро-
промышленный комплекси про-
дукциясыны 100 тюрлюсюн кёр-
гюзтгенди эмда жыйырмадан 

артыкъ илму жангычылыкъла бла 
шагъырей этгенди. Кёрмючню 
къурагъанла, анга къатышханла, 
къонакъгъа келгенле да респу-
бликаны эл мюлкюню бла жа-
рашдырыучу промышленностуну 
продукциясыны кёп тюрлюлюгю-
не, урлукъчулукъ жаны бла жан-
гы амалларына да бийик багъа 

бергендиле. Анга уа Къабар-
ты-Малкъарны аграрийлерини 
бла алимлерини тюрлю-тюрлю 
даражалы 20 чакълы майдал-
гъа бла  дипломлагъа тийишли 
болгъанлары шагъатлыкъ этеди.

Россейни белгили компания-
ларыны КъМР-ни АПК-сыны про-
дукцияларына уллу эс бургъанла-
рын энчи белгилерчады.  Россей 
Федерацияны, узакъ эмда жууукъ 
тыш къыралланы да эл мюлк 
товарла, аш-азыкъ рыноклада иш-
леген оноучула, топ-менеджерле 
да Къабарты-Малкъарда ёсдю-
рюлген эмда чыгъарылгъан би-
тимлени, консерва продукцияны, 
нартюх урлукъну, тууар эм  тауукъ 
этни, сютден жарашдырылгъан 
затланы, гара сууланы, томат па-
станы алыуну юсюнден узакъ бол-
жаллы келишимле этерге хазыр 
болгъанларын билдиргендиле.

Россейни Саха (Якутия), Алтай 
край, Тула область, Пермь край 
дегенча регионлары, Уралны, Си-
бирьни, Узакъ Востокну да талай 
субъекти Къабарты-Малкъарны  
агропромышленный комплекси-
бизни продукциясына энчи кёзден 
къарагъандыла. «Кабардинка» 
къырал академия ансамблини 
уста тепсеучюлерин а  «Алтын 
кюз-2018» деген кёрмючге келген-
лени барысын да тамашалыкъгъа 
къалдыргъандыла.

Борис БЕРБЕКОВ.
Москва-Нальчик.
Сурат авторнуду.

«АЛТЫН КЮЗДЕ» АЛТЫН ТИРЛИК

Алгъышлау

РФ-ни Президентини май указ-
лары республикада жашауда 
къалай бардырылгъанлары сю-
зюледи. Бу кюнледе уа Прави-
тельствону юйюнде 2012 жылда 
7 майда къабыл кёрюлген 596-чы 
эмда 601-чи указланы  тамамлау 
жаны бла ведомствола ара-
лы ишчи къауумну  жыйылыуу 
болгъанды. Кенгешде   узакъ 
болжаллы къырал экономика 
политиканы эмда къыралгъа 
башчылыкъ этиу системаны 
игилендириуню мадарлары сю-
зюлгендиле. Аны экономиканы 
айнытыу министр Рахайланы 
Борис бардыргъанды, баш до-
кладны да ол этгенди. 

Къыралны башчысыны указ-

ларында экономиканы битеу бё-
люмлерин айнытыргъа, ол санда 
регионну кесинде чыгъарылгъан 
продукцияны ёлчемин ёсдюрюр-
ге, инвестицияланы кёбейтирге 
борчла салыннгандыла. Рахайла-
ны Борисни айтханына кёре,  жыл-
ны аллындан бери озгъан 9 айны 
ичинде ВРП 149,8 миллиард сом-
гъа жетгенди.  «Ол а былтырны 
бу кезиуюню кёрюмдюлеринден 
асламды. Указгъа къол салынн-
ган кюнден бери экономиканы  
бёлюмлерин ёсдюрюуге бурул-
гъан  мадарла толтуруладыла»,-
дегенди докладчы.

Болсада кемчиликле да барды-
ла. Сёз ючюн, промышленный 
комплексге салыннган борчла 

алыкъа толтурулмагъандыла 
(план 98,2 процентге тамам-
ланнганды),  предприятияла 26,4 
миллиард сом багъасы продукция 
чыгъаргъандыла. Алай министр 
жылны ахырына дери къада-
лып ишлеп, хал  игилениригине  
ышаннганын чертгенди.  

Алгъын республиканы экономи-
касыны баш бёлюмюне промыш-
ленность саналгъан эсе, энди 
алчылыкъны эл мюлк алгъанды.  
Жылны аллындан бери битеу эл 
мюлкле да, докладчы белгили 
этген шартлагъа кёре, 29,8 мил-
лиард сом багъасы продукция 
чыгъаргъандыла. Ол а былтыр-
ны тарихлеринден 2,8 процентге 
кёпдю. 

Ёсюу, аз эсе да, къурулушда 
да барды (0,1 процент).  Быйыл 
республикада, энчи иелилени да 
санап,  269,7 минг квадрат метр 
жашау журт ишленнгенди.   Розни-
ца сатыу-алыуда кёрюмдюле 1,3 
процентге игилендирилгендиле 
(битеу да бирге 90,2 миллиард 
сом багъасы жумушла толтурул-
гъандыла).

Указда артыкъда файдалы 
ишчи жерлени кёбейтирге бор-
чла салыннгандыла. Былтырдан 
бери аллай 4,5 минг ишчи жер 
къуралгъанды. Документ жашау-
да бардырылгъан кезиуде ол бек 
уллу ёлчемди. 

КЁРМЮЧ

МАЙ УКАЗЛА

Инвестицияланы кёбейтиу - 
экономиканы айнытыуну себеби 

Ахыры. 
Аллы 1-чи бетдеди.

Документле

БЕЛГИЛЕУ

Прохладна районда ара больницаны мурдорун-
да бир жолгъа 180 саусуз жатарча беш къатлы 
корпус ишлене турады. Ол бирге къошулгъан 
эки блокдан къураллыкъды, уллулугъу да 12 минг 
квадрат метрден аслам боллукъду. Объект келир 
жылны ахырына битерикди, деп билдиредиле 
КъМР-ни Къурулуш эмда жол мюлк министер-
ствосундан.

Бусагъатда мекямны башы жабылгъанды. 

Ишчиле анда жангы терезеле орнатхандыла, 
жылытыу системаны, таза эм кир суу баргъан 
быргъыланы да тартхандыла. Бюгюнлюкде аны 
ичи тапландырылады.

Жангы медицина ара ишлеп башласа, ол 
саусузлагъа заманында качестволу болушлукъ 
тапдырыргъа себеплик этерикди.

МАГОМЕТЛАНЫ Сулейман.

Район больницагъа - хирургия бёлюм

1.Къабарты-Малкъар Республиканы Эл мюлк 
министерствосу, анга бойсуннган учрежденияла

2.Къабарты-Малкъар Республиканы Жарыкъ-
ландырыу, илму эмда жаш тёлюню ишлери жаны 
бла министерствосу, анга бойсуннган учрежде-
нияла

3.Къабарты-Малкъар Республиканы саулукъ 
сакълау министерствосу, анга бойсуннган учреж-
денияла

4.Къабарты-Малкъар Республиканы Жер эмда 
ырысхы бла байламлы халланы министерствосу, 
анга бойсуннган учрежденияла

5.Къабарты-Малкъар Республиканы Культура 
министерствосу, анга бойсуннган учрежденияла

6.Къабарты-Малкъар Республиканы Курортла 
эм туризм министерствосу, анга бойсуннган уч-
режденияла

7.Къабарты-Малкъар Республиканы Табийгъат 
байлыкъла эм экология министерствосу, анга 
бойсуннган учрежденияла

8.Къабарты-Малкъар Республиканы Промыш-
ленность эм сатыу-алыу министерствосу, анга 
бойсуннган учрежденияла

9.Къабарты-Малкъар Республиканы Спорт 
министерствосу, анга бойсуннган учрежденияла

10.Къабарты-Малкъар Республиканы Къурулуш 
эмда жол мюлк министерствосу, анга бойсуннган 
учрежденияла

11.Къабарты-Малкъар Республиканы Урунуу эм 

социал къоруулау министерствосу, анга бойсунн-
ган учрежденияла

12.Къабарты-Малкъар Республиканы Финансла 
министерствосу, анга бойсуннган учрежденияла

13.Къабарты-Малкъар Республиканы Экономи-
каны айнытыу министерствосу, анга бойсуннган 
учрежденияла

14.Къабарты-Малкъар Республиканы Инфр-
структура эм цифрли айныуну министерствосу, 
анга бойсуннган учрежденияла

15.Къабарты-Малкъар Республиканы Граждан 
обществону институтлары бла байламлыкъла 
жюрютюу эм миллетлени ишлери жаны бла 
министерствосу, анга бойсуннган учрежденияла

16.Къабарты-Малкъар Республиканы Энерге-
тика, тарифле эм жашау журтлагъа надзор этиу 
министерствосу, анга бойсуннган учрежденияла

17.Къабарты-Малкъар Республиканы Ветери-
нария управлениясы, анга бойсуннган учрежде-
нияла

18.Къабарты-Малкъар Республиканы Инсан-
лыкъ болумну актларын жазыу жаны бла управ-
лениясы, анга бойсуннган учрежденияла

19.Къабарты-Малкъар Республиканы Маданият 
хазналаны къыралны жанындан сакълау жаны 
бла управлениясы, анга бойсуннган учрежденияла

20.Къабарты-Малкъар Республиканы Архив 
службасы».

Къабарты-Малкъар Республиканы Прави-
тельствосу бегим этеди:

Къабарты-Малкъар Республиканы Урунуу 
эмда социал къоруулау министерствосуну 
юсюнден Къабарты-Малкъар Республиканы 
Правительствосуну «Къабарты-Малкъар Ре-
спубликаны Урунуу эмда социал къоруулау 
министерствосуну юсюнден» 2017 жылда 19 
майда чыгъарылгъан 90-ПП номерли бегими 
бла къабыл кёрюлген Болумгъа быллай тюзе-
тиуле кийирирге:

1) 6-чы пунктда:
а) 6.1-чи подпунктха 6.1.19-чу - 6.1.22-чи под-

пунктланы къошаргъа:
«6.1.19 Къабарты-Малкъар Республиканы 

терроризмден сакъланыу, аны болдурмау, 
хаталарын азайтыу эмда кетериу жаны бла 
мадарланы бла  къырал программаланы жа-
рашдырыугъа эмда толтуруугъа къатышады;

6.1.20  террорчулукъ ишлеге эмда терро-
ризмни социал базасын къураугъа себеплик 
этген къаугъаланы сылтауларын кетериу жаны 
бла мадарла белгилеуге къатышады;

6.1.21  терроризмни ниетини жаратылыууна 
бла жайылыууна себеплик этген сылтауланы 
ачыкълау эмда къурутуу жаны бла ишлени 
къураугъа, аланы толурларын жалчытыугъа 

къатышады;
6.1.22  террорчулукъ ишлени кезиуюнде 

ачыгъанланы, терроризмге къажау кюрешге 
къатышханланы социал  реабилитацияларына  
эмда аланы иш бла жалчытыугъа законода-
тельствода аллай адамлагъа деп  тохташды-
рылгъан жорукълагъа кёре къатышады;»;

б) 6.4.23-чю подпунктха онунчу абзацдан 
сора 6,4 подпунктну къошаргъа:

«биринчи сабий туугъаны (аны ёсдюрюрге 
алыу) бла байламлы ай сайын берилген тё-
леуле;»;

2) 11-чи пунктну жангыдан былай жазаргъа:
  «11.Министрни орунбасарлары бардыла. 

Къабарты-Малкъар Республиканы Правитель-
ствосуну Председатели министрни кёргюзтю-
ую эмда Къабарты-Малкъар Республиканы 
Башчысыны ыразылыгъы бла министрни 
орунбасарларын къуллукъгъа салады эмда 
къуллукъдан эркин этеди.»;

3) 12-чи пунктну тогъузунчу абзацында 
«ведомствогъа бойсуннган учрежденияла-
ны бухгалтерлерин» деген сёзледен сора 
«ведомствогъа бойсуннган учрежденияланы 
филиалларыны оноучуларын» деген сёзлени 
къошаргъа,».

Къабарты-Малкъар Республиканы Правительствосуну 2015 жылда 4 июньда 
чыгъарылгъан 111-ПП номерли бегимине тюзетиуле кийириуню юсюнден

Къабарты-Малкъар Республиканы Правительствосуну
Б Е Г И М И

2018 жыл 11 октябрь          Нальчик ш.                №195-ПП

Къабарты-Малкъар Республиканы Правитель-
ствосу бегим этеди:

Къабарты-Малкъар Республиканы Правитель-
ствосуну  «Къабарты-Малкъар Республиканы 
жеринде жашагъанлагъа хакъсыз юридический 
болушлукъ бериуню жорукъларыны юсюнден 

эмда Къабарты-Малкъар Республиканы Урунуу 
эмда социал къоруулау министерствосуну юсюн-
ден Болумгъа  тюзетиуле кийириуню юсюнден» 
2015 жылда 4 июньда чыгъарылгъан 111-ПП но-
мерли бегимине  кийирирге деп кёргюзтюлген 
тюзетиулени къабыл кёрюрге.

Къабарты-Малкъар Республиканы
Правительствосуну Председатели                                                              МУСУКЛАНЫ А.

Къабарты-Малкъар Республиканы
Правительствосуну 2018 жылда 11 октябрьде

чыгъарылгъан 195-ПП номерли бегими бла
къабыл кёрюлгенди

Къабарты-Малкъар Республиканы Правительствосуну  «Къабарты-Мал-
къар Республиканы жеринде жашагъанлагъа хакъсыз юридический 

болушлукъ бериуню жорукъларыны юсюнден эмда Къабарты-Малкъар 
Республиканы Урунуу эмда социал къоруулау министерствосуну юсюн-

ден Болумгъа  тюзетиуле кийириуню юсюнден» 2015 жылда 4 июньда 
чыгъарылгъан 111-ПП номерли бегимине  кийирилген 

Т Ю З Е Т И У Л Е
1.Атында «эмда Къабарты-Малкъар Республи-

каны Урунуу эм социал къоруулау министерство-
суну юсюнден Болумгъа  тюзетиуле кийириуню» 
деген сёзлени кетерирге.

2. 6-чы пунктда «Къабарты-Малкъар Респу-
бликаны Правительствосуну Председателини 
биринчи орунбасары Т.Б.Ахоховну» деген сёзле-
ни орунуна «Къабарты-Малкъар Республиканы 
Правительствосуну Председателини  орунбаса-
ры Г.О.Мовсисянны» деп жазаргъа.

3. Къабарты-Малкъар Республиканы жеринде 
жашагъанлагъа хакъсыз юридический болуш-
лукъ бериуню бу бегим бла къабыл кёрюлген 
жорукъларында:

а) 4.5-чи пунктну «в» подпунктуна «,право бла 

байламлы консультацияны аууз бла ангылатыу-
дан башха» деген сёзлени къошаргъа;

б) 5.4-чю пунктну «а» подпунктуна «тилеги бла 
келген адам неда аны законлу келечиси кесин-
ден къалмагъан сылтаула бла, тас этгени, къый-
ынлыкъ сынагъаны, от тюшгени бла байламлы, 
керекли документлени бералмагъан кезиуде уа 
– уполномоченный орган законодательствода 
тохташдырылгъан жорукъгъа кёре болжаллы 
халда берген инсанлыгъына шагъатлыкъ этген 
удостоверенияны»;

в) Жорукълагъа 1-чи номерли къошакъны 
жангыдан былай жазаргъа:

«Къабарты-Малкъар Республиканы жеринде 
хакъсыз юридический болушлукъ бериуню 

жорукъларына 1-чи номерли къошакъ 

Къабарты-Малкъар Республиканы къырал властыны толтуруучу орган-
ларыны эмда аланы Къабарты-Малкъар Республиканы жеринде хакъ-
сыз юридический болушлукъ бериуню къырал системасына кирген уч-

режденияларыны  

Т И З М Е С И

Къабарты-Малкъар Республиканы Урунуу эмда социал къоруулау мини-
стерствосуну юсюнден Болумгъа тюзетиуле кийириуню юсюнден

Къабарты-Малкъар Республиканы Правительствосуну
Б Е Г И М И

2018 жыл 11 октябрь          Нальчик ш.                №196-ПП

Къабарты-Малкъар Республиканы
Правительствосуну Председатели                                                              МУСУКЛАНЫ А.

Минги тауну тийрелеринде 
сабанлыкъла хазна жокъдула, 
аны ючюн Элбрус районну 
аграр районнга санарча тюй-
юлдю. Болсада анда эл мюлк 
бла кюрешгенле  бардыла. 
Кёпле малла бла къойла ту-
тадыла, хобуста, картоф эм 
башха тахта кёгетле ёсдюреди-
ле. Мирзеулюк битимлени уа 
Прохладна районда ортакъгъа 
алыннган сабанлада битдире-
диле.

Муниципалитетни админи-
страциясыны жерчилик бёлю-
мюнде  айтханларына кёре, 
анда эл мюлк бла кюреширге 
жараулу 46 минг гектар барды. 
Мирзеулюк битимле ёсдюрюу-
де (ол санда ортакъгъа алынн-
ганны да санаса)1810 гектар 
хайырланылады. Эл мюлк 
продукцияны чыгъарыу бла 
эки гитче предприятие эмда 
52 фермер мюлк кюрешедиле. 
Кеси бахчаларында абери ёс-
дюрюуден хайырын кёрген 2,3 
мингден артыкъ юйюр барды.

Быйыл кюзлюкле 591 гек-
тарда ёсдюрюлгендиле. Аны 
аслам кесегин – 403 гектарны 
– будай алады, къалгъанын 

а - арпа. Жазлыкъ битимле 
да бай тирлик бла къууан-
дыргъандыла. Кёп къалмай 
жарым минг гектарда зынтхы, 
къудору, мирзеулюк нартюх 
эмда жазлыкъ арпа себилген 
эди. Чёплеу жетмиш гектарны 
алгъанды, картоф эмда башха 
тахта кёгетле уа 657 гектарда 
ёсдюрюлгендиле.

Ал тергеулеге кёре бюгюн-
люкге 3,3 минг тонна мирзеу 
эмда къудору, 4782 тонна кар-
тоф, 4628 тонна тахта кёгетле 
эмда 119 тонна чёплеу жыйыл-
гъанды. Аланы битимлилиги 
бир гектардан: 30,3, 122, 226 
эм 17 центнер болгъанды.

Районну агропромышлен-
ность комплексинде малчы-
лыкъгъа хар  замандача аслам 
эс бурулады. Саулай алып 
айтханда, битеу тюрлю иели 
мюлкледе 15,2 минг тууар 
барды. Ахыр жылны ичинде 
аланы саны 1,6 процентге 
асламыракъ болгъанды. Ий-
неклени саны уа, кёп къалмай 
беш процентге кёбейип, 9,3 
мингнге жетгенди. Къойладан 
бла эчкиледен а 49,1 минги 
барды.

Тууар эмда тауукъ этден 
быйыл битеуда 2306 тонна 
чыгъарылгъанды. Ол а был-
тырдан 2,5 процентге кёбюрек 
болады. Сютден 16103 тонна 
сауулгъанды, неда башхача 
айтханда, озгъан жылдан эсе 
2,8 процентге аслам.

Тирлик жыйыу энтта да ахы-
рына жетмегенликге, районну 
эл мюлк товарла чыгъарыучу-
лары быйыл тири къармашхан-
лары баямды дерге боллукъ-
ду.  Муниципалитетни агро-
промышленность бёлюмюню 
тамблагъы кюню импортну 
алышындырыу программаны 
чеклеринде эл мюлк хайыр-
ланыучу кооперативлени къу-
рау эмда тау этекледе терек 
бахчачылыкъны айнытыу бла 
байламлыды. Жыйылгъан 
тахта кёгетлени тийишлисича 
сакъларгъа амал берген объ-
ектлени къурулушуна эмда 
быллай продукцияны жараш-
дырыучу гитче цехлени къу-
раугъа инвесторланы чакъы-
рыудан да ахшы тюрлениуле 
сакълайдыла районда.

ТЕМИРЛАНЫ Анатолий.

Шабат кюн - ишчи борчларын 
толтургъан кезиуде ёлтюрюл-
ген право низамны сакълау-
чуланы эсгериуню кюнюнде 
- республиканы битеу район-
ларында да бушуулу жумушла 
бардырылгъандыла. 13 жыл 
мындан алгъа 2005 жылда 13 
октябрьде къолларына сауутла 
алып, аманлыкъчыла Нальчик-
де право низамны сакълаучу 

органланы объектлерине ча-
быууллукъ этген эдиле. 

Элбрус районда полициячы-
лагъа баш урургъа Тырныау-
узда Эсгериуню майданында 
кёп адам жыйылгъан эди. 
Аланы арасында районну 
бла шахарны администраци-
яларыны, предприятияланы, 
право низамны сакълаучу 

органланы келечилери, школ-
чула да бар эдиле, деп бил-
диргендиле бизге районну 
пресс-службасындан.

Жыйылыуну ача, Элбрус 
районну башчысы Залийхан-
ланы Къаншаубий онюч жыл 
мындан алгъа болгъан ча-
быууллукъда жоюлгъанланы 
эсгере, право низамны сакъ-
лаучулагъа баш ургъанларын 

чертгенди. «Ала кеслерини 
жанларын берип, республика-
да мамырлыкъны къоруулагъ-
андыла. Бюгюнлюкде дуния 
башында болгъан глобаль-
ный ишлени, халкъла аралы 
терроризм башын кётюрген 
кезиуде биз барыбыз да ра-
дикализмни, экстремизмни 
ниетлерине къажау биригирге 

борчлубуз»,-дегенди ол.
 РФ-ни МВД-сыны Элбрус 

районда бёлюмюню башчы-
сы Сергей Скичко уа ич ишле 
органланы келечилери жа-
мауатны къоркъуусузлугъун, 
ырахатлы жашауун сакълар 
ючюн къолдан келгенни эте-
риклерине сёз бергенди. 

Бахсан районда уа бушу-
улу митингге республикада 
мамырлыкъ ючюн жанла-
рын берген право низамны 
сакълаучуланы жууукълары, 
коллегалары, ич ишле орган-
ланы ветеранлары, ОМВД-да 
жамауат советни келечилери, 
школчула келгендиле. 

 РФ-ни МВД-сыны «Баксан-
ский» бёлюмюню башчысы, 
полицияны полковниги Аслан-

би Хежев халкъны тынчлыгъ-
ын, тамблагъы кюнюн къору-
улай жоюлгъан нёгерлерини 
атларын ёмюрлюк этиу баш 
борч болгъанын чертгенди. 
«Биз ёсюп келген тёлюню 
аланы жигитликлерине керти-
чи болургъа юйретебиз»,-деп 
къошханды ол.

Тырныауузда эм Бахсанда 
бушуулу митинглеге жыйыл-
гъанла полициячыланы хур-
метлерине бир минут шумсуз 
тургъандыла, ишчи борчла-
рын толтура ёлтюрюлген пра-
во низамны сакълаучулагъа 
ишленнген эсгертмелеге гюл-
ле салгъандыла. Бахсанчыла 
уа кёкге акъ шарла ийгендиле.

Басмагъа ТОКЪЛАНЫ 
Фатима хазырлагъанды. 

Россельхозбанкны Къа-
барты-Малкъарда  бёлюмю 
быйыл иш хакъны тёлеген 
он минг карточка берген-
ди. Бу айны биринчиси-
не, белгиленнгенича, банк 
аллай 136 минг карточка 
чыгъаргъанды. Аланы 167 
организация хайырланады, 
кеслери да асламысы бюд-
жетникледиле.

Финанс учрежденияны  
республикада 32 банко-
маты эм 16 терминалы бар-
дыла.

-Иш хакъларын бизни 
банкны карточкаларына 
алгъанлагъа льготала бар-
дыла, ол санда кредитле да 
учузуракъ процентле бла 
бериледиле. Ала ахчала-
рын «Мобильный банк» эм 
«Интернет-банк» деген сер-
висле бла да хайырланыргъа 
боллукъдула, -деп билдире-
ди Россельхозбанкны респу-
бликада бёлюмюню корпо-
ратив  службасыны таматасы 
Аслангерий Бербеков. 

Регионлагъа инвестицияла-
ны ёсдюрюрге буюргъанды 
указларында къыралны баш-
чысы. Аны чеклеринде РФ-ни 
субъектлерин айнытыуну узакъ 
болжаллы стратегиясы жараш-
дырылгъанды, республикада да 
тийишли праволу база барды. 
Ол санда КъМР-ни 2034 жылгъа 
дери айнытыуну стратегиясы 
эмда бу кезиуде социал-эко-
номиканы айнытыуну прогноз 
планы къуралгъандыла. Къысха 
айтханда, федерал законда 
белгиленнген битеу излемле 
толтурулгъандыла. 

Жылны аллындан бери инве-
стицияланы ёлчеми 11,8 мил-
лиарддан аслам болгъандыла 
(былтырдан 14,4 процентге кёп). 
Къабарты-Малкъар къыралда 
инвестицияланы кёбейтген он 
регионну арасында киргенин 
да эсгертгенди министр. «Алай 
биз бардыргъан тинтиуледен 
ачыкъланнганыча, экономика-
быз алгъа барырын сюе эсек, 
коммерциялы проектлеге ас-
лам эс бурургъа тийишлиди»,-
деп къошханды ол.

Айлыкъны юсюнден айтханда 
уа, орта эсеп бла ол 25 350 сом-
гъа жетгенди, ол а былтырдан 
8,5 процентге асламды. «Багъ-
ала ёсгенлерине да къарамай, 
адамланы къолайлыкълары 
6 процентге ёсгенди. Аны бла 
бирге орталыкъ айлыкъ хакъ 
жашау этерге жетерик ахчаны 
бек аз ёлчеминден эки кереге 
кёпдю»,-дегенди Рахайланы 
Борис.

КъМР-ни социальный сфера-
сын бла экономикасын айныты-
уну чеклеринде уа тёрт проект 
толтурулады. Ол санда бояула 
эмда бетон чыпынла чыгъ-
аргъан заводла ишлетирге, 
пластик тара хазырлагъан пред-
приятияда жангыртыу жумушла 
толтурургъа, урлукъ-селекция 
ара къураргъа белгиленеди. 
Битеу хазырланыу жумушла 
толтуруладыла, жаланда ур-
лукъла чыгъаргъан предпри-
ятияны ишинде чырмаула бар-
дыла. Аны ючюн документге 
тюзетиуле кийирип, аны келир 
жыл 1 августда ачаргъа план 
салыннганды. Министр билдир-
генине кёре, экономиканы тюр-
лю-тюрлю сфераларында энтта 
10 инвестиция  проект барды. 

Докладыны ахырында Ра-
хайланы Борис указны чекле-
ринде къырал власть органла, 
муниципалитетле да тийишли 
мадарла толтургъанларын, 
битеу жумушла арт болжалгъа 
салынмай тамамланнганларын 
чертгенди. 

Жыйылыуда Нальчик, Бахсан 
эм Прохладный шахарланы 
социальный сфераларын бла 
экономикаларын айнытыуну 
амаллары да сюзюлгендиле. 
Нальчикни мэрини орунбасары 
Анатолий Тонконог белгили эт-
ген шартлагъа кёре, жылны ал-
лындан бери ёсюу экономиканы 
битеу бёлюмлеринде да барды. 
Сёз ючюн, промышленный 
предприятияла 8,6 миллиард 
сом багъасы жумушла тол-
тургъандыла (былтырдан 10,5 
процентге кёп). 

 Шахарчыланы къолайлыкъ-
лары игиленнгенин да черт-
генди ол. Анга уа гитче эм 
орталыкъ бизнесде ишлеген-
лени хакълары, социальный 
тёлеулени санамай, 30 мингнге 
жетгени шагъатлыкъ этеди. 
Бюджет сферада да айлыкъ 
кёбейтилгенди. Ол санда са-
улукъ сакълауда 26,6 минг, 

билим бериуде 23,7 минг, куль-
турада уа 21,3 минг болгъанды. 
«Ишчилеге ахчаларын тёле-
мей, борч жыйылгъан кезиуле 
жокъдула»,-дегенди докладчы. 

Бахсанны башчысыны орун-
басарыны къуллугъун толтур-
гъан Мухамед Аджиев бла Про-
хладныйни администрациясы-
ны таматасы Игорь Тараев да 
указланы чеклеринде къаллай 
экономика политика бардырыл-
гъанын билдиргендиле. 

Ызы бла къыралгъа башчы-
лыкъ этиу системаны игилен-
дириуге бурулгъан указ къалай 
толтурулгъаны сюзюлгенди. 
Аны юсюнден докладны да Ра-
хайланы Борис этгенди. 

Кенгеш битеу айтылгъанны 
эсге алып, жууаплы органлагъа 
эсгертиулени къабыл кёрюу бла 
бошалгъанды. Анга къырал 
кенгешчи Натби Бозиев, КъМР-
ни Башчысыны инвестиция по-
литика эм инновацияла жаны 
бла энчи келечиси Хачим Кар-
моков, КъМР-ни Башчысыны 
кенгешчиси Уяналаны Аминат 
да къатышхандыла.

ТИКАЛАНЫ Фатима.

Инвестицияланы кёбейтиу -
экономиканы айнытыуну себеби 

Халкъны тынчлыгъын, тамблагъы кюнюн 
къоруулай жоюлгъанлагъа – ёмюрлюк махтау

Эсепле 

Жер къытлыкъ сынасала да, 
битимле ёсдюредиле, малла тутадыла

Финансла 
Ахча карточкаларыны 
санын кёбейтеди

Тапландырыу

Къабарты-Малкъар 
къырал университетде От-
арланы Керим атлы  Мал-
къар  маданият ара Таулу 
хычинни кюнюн белгиле-
генди. Зауукълу, татыулу, 
татымлы да байрамгъа, 
тёреде бола келгенича, 
кёп адам жыйылгъанды.

Буруннгу жыллада малкъар-
лыланы бла къарачайлыланы 
кюрешген ишлери – мал тутуу, 
бахчачылыкъ бла байламлы 
кёп адетлери болгъанды. Эски 
календарьгъа кёре, Жангы 
жыл жаз башында белгиленн-
генди, артда, бу байрамны 
тирлик жыйыу бла байлап, кюз 
артына-къышха кёчюргендиле. 
Биченнге чыкъгъанда, мал 
сойгъандыла, хычинле, локъ-
умла биширгендиле. 

Маданият арабызда да аны 
ючюн Хычинны кюнюн кюзде 
къураргъа оноу этилгенди. Ара-
ны башчысы Тюбейланы Свет-
лана билдиргенича, бу байрам  
жетинчи кере къуралады. «Ал-
гъа аны жайны биринчи кюнле-
ринде бардырып тургъанбыз. 
Алай быйыл ораза ол заманнга 
тюшгени себепли, аны мындан 
арысында кюзде белгилерге 
келишгенбиз. Сора, миллети-
бизде байрамла асламысында 
кюз артында - тирлик жыйылып 
бошалгъанда, малла келгенде 
- болгъандыла. Бюгюн мында 
жыйылгъанланы сыйларгъа 
500-ге жууукъ эт, чюгюндюр 
баш эм картоф-бишлакъ хычин 
этилгенди», - дегенди ол.

Къонакъланы алгъышлай, 
университетни проректору Ар-
тур Кажаров, хар миллетни аны 
башха халкъладан энчи этген 
шартлары болгъанын черте, 
таулуланы аллай шартларын-
дан бирлери хычинледиле, 
дегенди. «Аланы ким да сюеди, 

ол санда тыш къыраллы сту-
дентлерибиз да, бери солургъа 
келген туристле да ала бла 
сыйланмай кетмейдиле. Алай 
бла хычин  миллетле аралы 
ашарыкъды. Бюгюн да сиз 
бу байрамдан къууанып кете-
ригизни тежейме», - дегенди 
проректор.

Бу ашарыкъгъа аталып 
халкъда назмула бла жырла 
окъуна жазылгъандыла. Эртте 
заманлада ол эм сыйлы азыкъ-
ладан бирине саналгъанды, 
къайсы къонакъны да аллына 
салыннганды. Хычинлени кёп 
тюрлюлери болгъанды, алай 
аланы араларында энчи жерни 
кърым хычин алгъанды – аны 
тойлада сый хазырлагъанда 
биширгендиле. Маданият ара-
да экинчи жылгъы байрамда 
кърым хычин да боллугъун 
билдиргендиле.

Хычинлени къайсы тюрлю-
сюн да студентле, универси-
тетден тышындан келген къо-
накъла да сюйюп кёргендиле. 
Сёз ючюн, индиячы студент 
Таслим Ахмад бек жаратха-
нын, ала Россейге келгенле-
ринде биринчи кюнледе бизни 
адет-тёрелерибиз, азыкъла-
рыбыз бла шагъырейленнген-
лерин билдиргенди. «Сизни 
ашарыкъларыгъыз татыулула-
дыла, бизникилеча чибижили 

болмагъанлыкъгъа», - дегенди 
ол. Милана Емкужева уа хы-
чинлени кеси да этиучюсюн 
айтханды. «Къабартылы бол-
гъанлыкъгъа, мен аланы  бек 
сюеме, бютюнда картоф бла 
бишлакъдан этилгенлерин. Бу 
байрамгъа биринчи кере къа-
тышама, баям, мен бери энди 
хар заманда да келип турлукъ-
ма», - деп къошханды ол.

Жаш адамла армрестлинг-
де, «Алан билек» эришиуледе 
да къарыуларын кёргенди-
ле. Армрестлингде бирин-
чи жерни-Астемир Кажаров, 
экинчини-Хасауланы Омар, 
ючюнчюню-Малкъарланы 
Мухаммат алгъандыла. «Алан 
билекде» Жабелланы Ибра-
гим хорлагъанды, Ахметланы 
Артур-экинчи, Мурачаланы 
Исхакъ-ючюнчю болгъандыла. 
Алай хычинлени терк ашауда 
эришгенлеге къараргъа уа 

эм кёп адам жыйылгъан эди. 
Эришиуге юч жаш чыкъгъан-
дыла, алагъа экишер хычин 
берилгенди. Аладан эм терк 
Хочуланы Салих болгъанды, 
андан бираз артха Бичекку-
ланы Таулан бла Темуккула-
ны Исмайыл къалгъандыла. 
Аланы барысына да саугъала 
бла грамотала берилгендиле. 
Ахырында Тюбейланы Светла-
на, келгенлеге ыразылыгъын 
билдире, алагъа узакъ ёмюр, 
саулукъ, насып, ахшы билим  
тежегенди. 

Байрамда таулу той да къу-
ралгъанды. Жаш артистле  
Холамханланы Къайсын, 
Амирхан Амшоков, Къабар-
докъланы Расул, Созайланы 
Нату, Таукенланы Салим, Сар-
башланы Аскер, Мызыланы 
Мурадин  жыйылгъанланы 
халкъ сюйген жырлары бла 
къууандыргъандыла.

КУЛЬЧАЛАНЫ Зульфия.
Суратланы автор алгъанды.

КъМР-ни Табийгъат бай-
лыкъла эм экология мини-
стерствосунда республиканы  
шахарларыны бла эллерини 
санитар болумларын тинтип, 
билип туруу жаны бла ведом-
ствола аралы комиссияны 
жыйылыуу болгъанды. Анда 
аны 2018 жылны  ючюнчю 
кварталында ишини эсеплери 
чыгъарылгъандыла. Кенгешге   
муниципал  къуралыуланы 
башчылары да чакъырылгъан 
эдиле.

Ишни башлай, табийгъат 
байлыкъла эмда экология 
министр Шауаланы Илияс ми-
нистерство толтуруучу власть 
органланы, жер-жерли само-
управленияны, жамауат би-
ригиулени, окъуучуланы, сту-
дентлени да болушлукълары 
бла иги кесек иш тамамлагъа-
нын айырып айтханды, ыразы-
лыгъын да билдиргенди. Алай 
аны бла тохтап къалыргъа 
жарамазлыгъын да чертген-
ди.  Жер-жерледе экология  
акцияла, семинарла, конфе-
ренцияла, "тёгерек столла" 
бардырып турургъа керекди. 
Тёгерекде къудуретни тазалай 
сакълауну проблемаларына 
сабийлени, абаданланы да 
эслерин бурургъа тийишлиди, 
дегенди ол.  

Андан ары сёзюнде министр  
къырал инспекторла, шахар-
ларыбызны, эллерибизни са-
нитар болумларын тинтгенде,  
табийгъатны сакълау жаны 
бла  законнга бузулукъла этил-
генлерин ачыкълагъанларын, 
администрацияланы башчы-
лары эллерини санитар болум-
ларына эс бурмагъан кезиуле 
тюбегенлерин эсгертгенди, 
ала кир-кипчиклени кетериу-

ге мадарла этиуню юсюнден 
жангы законлу мардалагъа 
жууаплы кёзден къараргъа 
кереклисин чертип айтханды.

Андан сора министрни орун-
басары Олег Коновалов  ре-
спубликаны  шахарларында 
бла эллеринде санитар болум-
ну тинтиу жаны бла быйылны 
ючюнчю кварталында барды-
рылгъан ишлени  юсюнден  
къабыргъада  уллу экранда су-
ратланы  да кёргюзтюп доклад 
этгенди. Ахыр тинтиулеге кёре, 

дегенди ол, бир-бир жерледе 
хал игиленмегенди, аны къой, 
бютюн осалгъа  кетгенди. 
«Республиканы хазна къалмай  
битеу районларында комму-
нал мюлкню ырысхы-техни-
ка  онглары къарыусуздула, 
багушну челекле бла ташыу 
къалмагъанды, энчи  транс-
порт, контейнерле, алагъа 
деп жарашдырылгъан май-
данла азлыкъ этедиле. Къал-
гъан - къулгъанланы жыйы-
уда  шёндюгюлю излемлеге 
келишген инфраструктураны 
болмагъаны тазалау ишге уллу 
тыйгъычла салады»,-дегенди 
ведомствону оноучусуну орун-
басары.

Ол жыйылгъанланы эслерин 
РФ-ни Правительствосуну 
контролюнда болгъан эки  
магъаналы шартха бурургъа  
сюйгенди: гинасуулары бол-
гъан къалгъан-къулгъанланы, 
батарейкаланы да жыйыуну 
къураргъа, экология жаны 
бла жарыкъландырыу эмда 
жамауатны зыбыр коммунал 
кир-кипчикни айырып атаргъа 
юйретиу  ишлени планы къа-
лай толтурулгъанына квартал 
сайын отчёт этип турургъа 
керекди.

Тинтиулени эсеплерин туура 
эте,  Олег Коновалов  багуш 
тёбеле кетериле туруучуларын, 
алай бир кесекден дагъыда 
къуралып неда бир башха жер-
ге кёчюрюлюп  къалгъанын 
чертгенди. Аллай кемчилик 
районланы асламысында бар-
ды, дегенди. Нальчик шахарны 
юсюнден айтханда, докладчы 
анда санитар болум игиге ай-
ланнганын белгилегенди. 

-Кир-кипчик  аслам жерле-
ден заманында кетериледи. 
Алай, жарсыугъа, багуш жый-
ылгъан майданла толусунлай 
тап халгъа келтирилгендиле 
дерча тюйюлдю. Бир-бир ар-
базлада контейнерле жер тю-
бюне бастырылгъанлыкъгъа, 
адамла къалгъан-къулгъан 
затларын тышына атып, тёбе 
этип турадыла. Къызыу кюн-
леде аладан аман ийис кел-
генине  кёпле тарыгъадыла»,-
дегенди министрни орунба-
сары.

Ол санитар болумлары иги 
жанына тюрленнген район-
ланы бла эллени да юлгюге 
келтиргенди. Сёз ючюн, Терк 
районда эллени асламысында 
багуш тёбеле тазаланнганды-
ла. «Кир-кипчикни былайгъа 
тёгерге жарамайды!»  де-
ген белгиле салыннгандыла.  
Кирни атарча онсегиз жер 
администрацияны буйругъу 
бла къуралгъандыла. Чегем 
районну эллеринде да таза-
лыкъ эсленеди.  Яникойда бла 
Хушто-Сыртда суу боюнлары 
ариуланнгандыла. Лячинкъая-
да зыбыр коммунал къалгъан-
къулгъанла жыйылгъан жерде  
энчи техника ишлегенлей 
турады. Звёздный поселкада 
да хал  аман тюйюлдю.

Багуш тёбеле Элбрус район-
ну Тырныаууз шахарында эм 
эллеринде бир-бир жерледе 

кетерилгендиле, район адми-
нистрацияны къармашханыны 
хайырындан контейнерле ор-
натылгъандыла. Кир-кипчик 
жыйылгъан жерлеге жолла 
тазаланнгандыла, хылы-мы-
лы затланы жел элтмезча 
этилгенди. Кёнделен, Лаш-
кута, Огъары Бахсан, Элбрус  
элледе санитар болумну да 
хатасы жокъду. Черек, Зольск 
муниципал районлада болум 
иги жанына тюрленнгенди.

Жыйылыуну экинчи кесегин-
де министерствону  агъачны 
сакълау,къоруулау эм жангыр-
тыу жаны бла бёлюмюню та-
матасы  Мурат Кардангушев 
сёлешгенди. Ол айтханнга 
кёре, агъачда  от тюшюулени 
60-70 проценти эллеге жууукъ 
жерледе, адамла кёп санда 
солугъан тийреледе болады-
ла. Андан сора да, жаз башын-
да къауданны кюйдюрюу уллу 
хата салады деп, ол админи-
страцияланы башчыларындан 
анга эс бурурларын тилегенди.

РФ-ни Табийгъат къалай 
хайырланнганына надзор эт-
ген федерал службаны КъМР-
де Управлениясыны таматасы 
Асанланы Зейтун да кесини 
оюмун айтханды.Элледе та-
залыкъны жалчытыу ишге 
жер-жерли депутатла да къа-
тышсала иги боллукъ эди деп, 
алай къарайды. Шауаланы 
Илияс а бу ишде  властьны 
битеу органларыны эмда жа-
мауатны кючлерин бирикди-
рирге керекди,деп къошхан-
ды. Министр жыйылыугъа 
къатышханланы  республика-
ны санитар-эпидемиология 
болумун игилендириу жаны 
бла ишлерин селейтмезге 
чакъыргъанды. 

                                                   
ХОЛАЛАНЫ Марзият.

Суратланы автор алгъанды.

Ислам дин къаллай 
эркинликле береди мус-
лийман тиширыулагъа, 
къалай къоруулайды 
аланы? Аны юсюнден 
болгъанды КъМР-ни 
Муслийманларыны дин 
управлениясыны пред-
седателини орунбасары 
Отарланы Хызыр бла 
ушагъыбыз.

-Шёндюгю жашауда тиши-
рыула  битеу сфералада да 
ишлейдиле. Алай Аллахха 
ийнаннганла, ийнанмагъанла 
да женгдиредиле ислам дин 
анга башха кёзден къараугъа 
уллу къошумчулукъ этгенине. 
Аны юсюнден айтсагъыз эди.

- Кертиси бла да, Аравияда, 
ислам диннге дери, къызчыкъ 
тууса, аны саулай жерге кёмюп 
къойгъан тёре да жюрюген-
ди. Жаланда бу юлгю окъуна 
кёргюзтюп турады тиширыу 
къаллай бир учузлукъ сынагъ-
анын ол заманлада. Мухаммат 
файгъамбар (Аллахны саламы 
анга болсун): «Огъурлу адам ти-
ширыугъа сый берир, адепсиз, 
къылыкъсыз а сындырыр», - де-
генди. Дагъыда: «Тиширыугъа 
бек иги болгъан къайсыгъыз 
эсегиз да, ол арагъызда бек 
онглугъузду», – деп айтханды.

Къуран – ол Аллахны сёзюдю. 
Анда былай жазылыпды: «Сиз, 
ийнаннганла, юй бийчелери-
гизни сёзюгюз, ишигиз бла 
да даражаларын кётюргенлей 
туругъуз. Къылыкълары аман 
неда сыфатлары эриши бол-
гъаны ючюн, ичигизден кёрюп 
болмай эсегиз да, тёзюмлюле 
болугъуз, айырылыргъа ашыкъ-

магъыз». (4-19). «Сиз юй бийче-
леригиз бла тюйюшюрге излеп 
турсагъыз неда алагъа аман 
болсагъыз, Аллахны кючю 
уллуду, ол сизге бу  ишлеригиз 
ючюн къыйынлыкъла  берир» 
(4-34).

Алай бла, 1500 жыл мындан 
алгъа чыкъгъан жангы дин ти-
ширыуну эр кишиге тенг этеди. 
«Кётюрмегиз кесигизни, ёхтем 
болмагъыз, сиз бла ала (ти-
ширыула) динигизде, Аллахны 
аллында тенгсиз» (4-25) деп 
жазылады Къуранда.

Жарсыугъа, бизни республи-
када  кёп юйюрню тутханла  
тиширыуладыла.  Ислам диннге 
кёре уа, эр киши жалчытыргъа 
керекди турмушну. Ол ёлсе, са-
бийлеге аталарыны жанындан 
адамла къараргъа борчлудула.

Муслийман тиширыуну сын-
дыргъанлары ючюн Мухаммат 
файгъамбар иудейле бла уруш 
башлагъан эди. Сегизинчи 
ёмюрде уа Мустасим халиф 
Рим империягъа аскер жибе-
рирге таукел болгъан эди. Нек? 
Муслийман тиширыу тюрмеге 
тюшгени ючюн. Император, 
халифни акъылын билгенлей, 
тутмакъ тиширыуну азат этген 
эди. Алай аны кесин жиберме-
генди, минг къул къолларында 
саугъалары бла биргесине бар-
гъандыла. Сёзсюз, ислам дин 
тиширыуну бек сыйлы кёреди.

- Анагъа энчи эс бурулгъа-
нын билеме. Аны юсюнден 
толуракъ айтсагъыз эди.

- Биринчиден, Исса файгъ-
амбарны анасы Мариямны 
юсюнден айтыргъа сюеме. 
Къуранда былай жазылады: 
«Сени, Мариям, Аллах сай-

лагъанды, тазалагъанды эм 
дунияда битеу тиширыуладан 
да уллу сый бергенди» (3-42).

Мухаммат файгъамбар: 
«Жаннет аналарыгъызны аякъ-
ларыны тюбюндеди» - дегенди. 
Анга биреу: «Кимге хурмет 
этерге керекди, кимди таза 
сюймеклигибизге тийишли?» 
- деп юч кере соргъанында, 
юч кере да: «Ана», - деп жууа-
плагъанды. Жаланда тёртюнчю 
кере уа «ата» деп айтханды.

- Къызчыкъ тууса, бирле 
сансыз этедиле.

- Ол ислам диннге ахырысы 
бла да келишмеген затды. Иги 
къызланы ёсдюрген муслийман 
адам жаннетге тюшерикди. Ибн 
Аббасны хадисинде быллай ха-
пар барды. Аус бин Ибада аль-
Ансару Мухаммат файгъамбар-
гъа келип: «Я Расулуллах, мени 
къызларым бардыла да, алагъа 
Аллахдан ёлюм тилейме», - де-
генди. Файгъамбар а: «Сагитни 
жашы, тилеме ёлюм алагъа, 
нек дегенде къызладады ыра-
хатлыкъ, игилик да. Бай, тынч 
жашагъан за манынгда ала 
юйюнгю жарытырла, къыйын-
лыкъ келген кюн билек болур-
ла, аурусанг а – къарарла. Хау, 
жерни юсю бла айланадыла 
ала, алай къабарыкъ гыржын-
лары, алагъа буюргъан ырысхы 
да Аллахны къолундадыла», 
- дегенди.

Атасы ёлгенден сора къарын-
дашлары эгечлерини ашына-
суууна, кийимине, жашагъан 
жерине къараргъа, эрге берир-
ге борчлудула.

Мухаммат файгъамбар бы-
лай айтханды: «Сизни арагъ-
ызда эгечлерин сюйгенле, 

алагъа хурмет этгенле, жан 
аурутханла, болушханла бар 
эселе….адамла, сиз алагъа 
ушасагъыз эди!»

- Бусагъатда Россейде кёп 
тюрлю сектала ишлейдиле. 
Аланы юслеринден телеви-
дение бериуледе мен бир 
затха эс бургъанма: кёбюсю 
адамлагъа: «Юйюрюгюзню, 
жууукъларыгъызны къоюгъ-
уз, керек тюйюлдюле ала 
сизге», - дейдиле. Кёпле ууакъ 
сабийлерин, къарт ата-ана-
ларын къоюп, ол секталагъа 
кетедиле.

- Ислам динде уа юйюрге бек 
уллу эс бурулады. Сёз ючюн, 
бир элни муслийман жамауа-
тында юйюрю эм жууукълары 
бла байламлыкъны юзген адам 
бар эсе, бу жамауатны тилекле-
ри Аллахха бармайдыла. Бирин-
чи халиф Абу Бакр беш жылны 
ичинде аталары бир болгъан 
эгечин кёре бармагъан адамны 
межгитден къыстагъанды.

Жарсыугъа, кеслерин мус-
лийманлагъа санап тургъан эр 
кишиле, юйдегили болгъандан 
сора, бир-бирде эгечлерин, 
аталарын-аналарын унутуп 
къойгъанларына биз шагъат-
лабыз. Ол бек уллу гюняхды.

Тиширыугъа хурмет этиу, сый 
бериу – ийманны шартыды. 
Мухаммат файгъамбар айт-
ханды: «Бу дуния-озуп кетерик 
игиликди, алай бу дунияны эм 
сейирлик игилиги – адепли 
тиширыуду».

Барыбыз да Аллах тюз жол-
гъа салгъанладан болайыкъ!

Ушакъны  БАЙСЫЛАНЫ 
Марзият бардыргъанды.

Кёп болмай Пятигорск ша-
харда «Российский Кавказ» 
деген алтынчы халкъла аралы 
форумну чеклеринде Рос-
сей Федерацияны Шимал  
Кавказны ишлери жаны бла 
министерствосуну «СКФО-да 
туризмни айнытыуну страте-
гиясы» деген пленар кенгеши 
болгъанды. Аны сагъынылгъан 
ведомствону башчысы Станис-
лав Аристов бардыргъанды.   
Жыйылыугъа Шимал - Кавказ 
федерал округну  профильли 
министерстволарыны келе-
чилери  къатышхандыла. Ала  
регионлада туризмни айнытыу 
бла байламлы проблемаланы 
эм къыйматлы проектлени 
юсюнден айтхандыла.  

СКФО бу жаны бла айыр-

малыды, туристле эслерин 
бурурча - таула, башха аламат 
жерле да бардыла. Ала жылны 
узуну тохтаусуз ишлерчадыла. 
Сёз ючюн, Къарачай-Черкесде 
«Архыз», Къабарты-Малкъарда 
«Элбрус», Чеченде «Ведучи» 
эм Ставрополь крайда - Мине-
ральные Воды. Аланы барысы-
ны да кеслерини энчиликлери 
барды, алай эсе уа, ишни анга  
кёре къураргъа керекди. Бу 
жаны бла маркетингни да уллу 
магъанасы барды. Дагъыстан-
дан туризм эм миллет чыгъар-
мачылыкъ жаны бла минис-
трни къуллугъун толтургъан 
Рабият Закавова билдиргеннге 
кёре, аланы  муратларында Ка-
спий тенгизде круизле къурап  
башларгъады. 

Тюбешиуде асламысында 
СКФО-ну регионларыны бары-
сында да болгъан проблема-
лагъа къаралгъанды. Кёплени 
солургъа жараулу жерлени 
юсюнден хапарлары жокъду, 
тийишли кадрла  жетмейди-
ле, Закавказьеден келгенлеге 
таможняда кёп сакъларгъа 
тюшеди эмда башхаладыла. 
Регионладан келгенле  бир-
бирине сынамларын да бил-
диргендиле. Саулай айтханда, 
тюбешиу магъаналы болгъан-
ды. Анга къатышханла тутхан 
ишлерине уллу кёллю бол-
магъанларын эмда туризмни  
айнытыргъа излегенлерин 
кёргюзтгенди. 

МАГОМЕТЛАНЫ Сулейман. 

Туризмни айнытыуну  энчиликлерин сюзгендиле, 
къыйматлы проектлеге къарагъандыла

Тхэквондо

Аманлыкъчылыкъ

ТЕКУЛАНЫ Хауа

КъМР-де МВД-ны Экономи-
ка эм коррупциягъа къажау 
бёлюмюню къуллукъчула-
ры ФСБ-ны республикада 
бёлюмюнде коллегалары 
бла бирге, оператив-излеу 
жумушла толтура, коммерци-
ялы банкладан биринде эко-
номика аманлыкъ этилгенин 
тохташдыргъандыла.  Право 
низамны сакълаучулагъа 
белгили болгъан шартлагъа 
кёре, финанс учрежденияны 
правленини таматасы, че-
кленнген жууаплылыгъы бол-
гъан обществоладан бирини 
башчысы бла бирге, банкны 
ахчасын законсуз къолгъа 
этиуню амалын къурагъан-
дыла. Ала 2016-2018 жыллада 
республиканы инсанларыны 
атларына 148 заявка жазып, 

алагъа 4,7 миллиондан баш-
лап, 6,8 миллионнга дери 
кредитле бергенлерини юс-
леринден документле хазыр-
лагъандыла. 

Аны бла бирге предпри-
ниматель  кредитни алгъан 
адамла ол таматалыкъ этген 
обществода ишлегенлери-
ни, ала хакъ алгъанлары-
ны юслеринден жа лгъан 
шартланы жарашдыргъанды.  
Келишимлеге кёре,  «за-
ёмщиклеге» 659,5 миллион 
сом берилгенди. Бу ахчаны 
банкны правленини таматасы 
бла аны аманлыкъчы нёгери 
хуржунларына салгъандыла. 

КъМР-де МВД-ны след-
ствие управлениясы бу шарт-
ла бла байламлы РФ-ни Уго-
ловный кодексини 159-чу 

статьясыны 4-чю кесеги-
не (хыйлачылыкъ) бузукъ-
лукъ этилгени бла байламлы 
терслеу материалла жараш-
дыргъандыла. Анга кёре уа, 
аманлыкъчыны эркинлиги он 
жылгъа дери сыйырылыргъа 
боллукъду. 

Полициячыланы эсгертиу-
лери бла Нальчикни шахар 
сюдю ишеклилени эркинли-
клерин эки айгъа сыйырыр-
гъа, аланы следствие изоля-
торда тутаргъа деген оноуну 
чыгъаргъанды.  Бюгюнлюкде 
аманлыкъгъа къатышхан 
башха адамланы тохташды-
рыу жумушла толтуруладыла.

КъМР-де МВД-ны 
пресс-службасы.

Кёп болмай «Волонтёр-
ла-медикле»  республика-
лы жамауат организация 
«Здорово жить!» проектни 
чеклеринде «Эндокриноло-
гия  аурууладан сакъланыу» 
деген темагъа «тёгерек стол» 
бардыргъанды, деп билди-
редиле КъМР-ни Саулукъ 
сакълау министерствосуну 
пресс-службасындан.  Анга 
КъМР-ни Саулукъ сакълау 
министерствосуну Жамауат 
совети,  республиканы штат-
ха кирмеген баш эндокри-
нологу Венера Терчокова, 
Нальчикни 1-чи номерли 
клиника больницасыны вра-
чы-эндокринологу Софият 
Сижажева,  волонтёр меди-
кле  эм Россейли школчуланы 
биригиуюню (РДШ)   келечи-
лери да къатышхандыла. 

Волонтёр медиклени та-
маталары Осман Шогенов 
бюгюнлюкде къыралда  диа-
бетден  тёрт миллион адам 
къыйналгъанларын билдир-
генди. Жыл сайын богъур-
дакълары ауруп медицина 
учреждениялагъа 1,5 милли-
он  абадан адам  эм 650 минг 
сабий келедиле.  Эки милли-
ондан аслам адам а семиз-
ликден  къыйналадыла.

Къабарты-Малкъарда дис-
пансеризацияны эсеплерине 
кёре, эндокринный система-
лары бузулгъанланы саны 
бирси саусузладан эсе иги 
да кёпдю.  Болсада ала къы-
ралны башха жерлеринден 
кёп тюйюлдюле.  Врачла 
эсгертгенлерича, арт заман-
да  семизлик  кёп аурууну 
къозгъайды: диабет, жю-

рек ауруу, рак эм башхала. 
«Жарсыугъа, бизни респу-
блика семиз адамлары кёп 
болгъан  регионланы санына 
киреди. Саулукъгъа  хата 
келтирлигин билселе да, тат-
лы  затла ашаргъа сюйгенле 
азаймайдыла», - дейди Вене-
ра Терчокова. 

«Тёгерек столну» кезиуюн-
де республикада  йодлары 
жетмеген адамланы саны 
кёп болгъаны айтылгъанды, 
аны хатасындан  башланн-
ган аурууладан сакъланыуну 
амаллары да сюзюлгендиле.

 Ахырында специалистле 
быллай тюбешиулени район-
лада да ётдюрюрге келиш-
гендиле.  

МАГОМЕТЛАНЫ Сулейман.    

Элбрус районну админи-
страциясыны таматасыны 
къуллугъун толтургъан Улим-
башланы Арсланны башчы-
лыгъында терроризмге къажау 
муниципал комиссияны жый-
ылыуу болгъанды. Анда са-
тыу-алыуну, социал сфераны 
эм адамла аслам жыйылгъан 
объектлени къоркъуусузлукъ-
ларын жалчытыугъа аслам эс  
белюннгенди. Ызы бла комис-
сияда ол ишле ючюн жууаплы 
адамланы белгилегендиле эм 
бир ненча магъаналы оноу 
къабыл этилгенди. Аны юсюн-
ден бизге муниципал къура-
лыуну пресс-службасындан 
билдиргендиле. 

Докладла бла Элбрус рай-
онну администрациясыны 
башчысыны орунбасары Муа-
ед Азубеков, РФ-ни Ич ишле 
министерствосуну районда 
бёлюмюню таматасы Сер-
гей Скичко, ОВО-ну районда 
филиалыны башчысы Макыт-
ланы Арсен, «Новый рынок» 
ООО-ну гендиректоруну орун-
басары Къумукъланы Гали-
мат, культура управленияны 
аналитика бёлюмюню специ-
алисти Гуданаланы Милена, 
билим бериу управленияны 
таматасы Атаккуланы Нюржан 
эм район администрацияны 
пресс-секретары Алиса Тарим 
сёлешгендиле.  Комиссияны 
къауумуна да тюрлениуле кий-
ирилгендиле. 

Тюбешиуню итогларын чыгъ-
ара, Улимбашланы Арслан ала 
къоркъуусузлукъну жалчытхан 
органла бла къаты байлам-
лыкъда ишлегенлерин билдир-
генди эм белгиленнген борчла 
къалай тамамланнганларына 
контроль этип тургъанларын 
чертгенди. 

 КЪАСЫМЛАНЫ Аминат.

Аны башлай,Россейни Кинематогра-
фистлерини союзуну секретары Сергей 
Новожилов  республикада быллай фести-
валь биринчи кере бардырылмагъанын  
чертип айтханды. "Ал кезиуде  жара-

тылгъан уллу шуёхлукъ  бютюн кюч ала 
барады.  Бизни тюбешиулерибизни бир 
зат бла да алышындырыр онг жокъду, 
биз аланы ашыгъып сакълайбыз. Сей-
ирден-сейир фильмлени келтиребиз, 
кёп къыралла къатышырча да этебиз, 

программаланы байыкъдырыргъа кюре-
шебиз",- дегенди.

Андан сора  ол, бу жолгъу фестиваль 
республиканы  Маданият фондуну пред-
седатели   Владимир Вороковну "Эль-

брусград"   фильми бла ачылгъанын, 
экинчи кюн а жаш режиссёр, Нальчикде 
Александр Сокуровну  студиясын бошап 
чыкъгъан Владимир Битоковну "Глубо-
кие реки" деген киносу кёргюзтюлгенин 
эсгертип, аны бек магъаналы шартха 

санагъанды. «Бир бирибизни чыгъар-
маларына къарап, бютюн уллу сынау 
жыйышдырыргъа, юлгю алыргъа онг 
табабыз»,-дегенди.

Сергей Новожилов дагъыда «Союз-
мультфильм»  анимация программасын  
бу жол биринчи кере келтиргенин да 
чертип айтханды. «Жангы эмда  эртте-
гили мультфильмле  кёргюзтюлгендиле, 
келгенле алагъа  сюйюп къарагъандыла. 
Залда сабийлени кёплюгю бизни бек 
къууандыргъанды»,-деп къошханды ол.

Халкъ сюйген кёп фильмледе баш 
рольляны ойнагъан актриса, жырчы, 
Грузияны халкъ артисткасы Ия Нинидзе 
уа бек алгъа Сергей Новожиловха  кер-
ти да сейирлик фестивальланы къурай, 
бардыра да билгени ючюн ыразылыгъын 
айтханды. «Манга онтёрт жыл болгъанда  
келген эдим биринчи кере  сизни респу-
бликагъа.  Ол заманда съёмкаладан 
бошамай, тёгерек-башха къарар онг 
болмагъан эди, бу жол а Минги таугъа да 
ёрлегенбиз, Чирик кёлню тийресинде да 
болгъанбыз. Табийгъатыгъыз тамашагъа 
къалдырады. Мында фильм алдырып,  
анда ойнагъаным уллу насып эди манга»  
,- дегенди.  

Тюбешиуню кезиуюнде  жаш режиссёр-
ла да мында тургъан кюнлерини юсюн-
ден кеслерини оюмларын айтхандыла.

Ахырында КъМР-ни Культура мини-
стрини орунбасары Къарчаланы Аминат    
фестивальны къурагъанлагъа, анга къа-
тышханлагъа да республиканы къараучу-
ларына быллай аламат  саугъа этгенлери 
ючюн жюрек ыразылыгъын билдиргенди.

ХОЛАЛАНЫ Марзият.
Суратланы автор алгъанды.

РФ-ни Миллет гвардиясыны 
КъМР-де Управлениясыны  ве-
домстводан тышында  болмагъ-
ан охрана бёлюмюню къуллукъ-
чусу Мурат Шогемов Арменияда 
тхэквондодан Европаны Кубогу 
ючюн эришиуге къатышханды. 

Ереванда бардырылгъан 
халкъла аралы турнирге 12 къы-
ралдан 400 адам къатышхан-
ды. Бизни жерлешибиз Мурат 
Шогемов анда къолу бла уруп 
къангаланы ууатыуда «алтын» 
алгъанды. Андан сора да, ол, 
90 килограмдан аслам ауур-
лукъда сермеше,  Грецияны бла 

Польшаны келечилерин артда 
къоюп, экинчи алтын майдалын 
къытханды.  Эришиуню эсепле-
рине кёре, жаш спортну халкъла 
аралы класслы устасы деген 
атха тийишли болгъанды. 

    Управленияны таматасыны 
орунбасары полковник Кадир 
Шогенов, Муратны хорламы 
бла алгъышлап, быллай жашла 
бла ёхтемленнгенлерин  энчи 
белгилегенди.

                         
РФ-ни Миллет гвардиясыны 

КъМР-де Управлениясыны  
пресс-службасы.

Муратлары – бютюн сейир фильмле келтирирге, 
программаны байыкъландырыргъа  

Даражалы эришиуден - майдалла бла

Хыйлалыкъ бла 660 миллион сомну къымгъанды 

Къашхатауну Маданият юй-
юнде  аскер къол тюйюш 2005 
жылда 13-14 октябрьде аман-
лыкъчыланы къолларындан 
жоюлгъан полициячыланы хур-
метлерине тёрели турнир бол-
гъанды. 

Эришиулеге къатышханланы 
алларында КъМР-ни Аскер къол 
тюйюшден федерациясыны 
таматасы Заурбек Черкесов бла 
Черек районну администрация-
сыны специалисти Чеченланы 
Тахир сёлешгендиле.  

Турнирге уа республиканы 
шахарларындан бла район-
ларындан 147 жаш спортчу 
къатышханды. Жаланда Черек 
район ары 23 спортчусун хазыр-
лагъанды. Жашла «Бабугент» 
спорт клубда Герийланы Хусей-
де жарау этедиле.   

Алай бла биринчи жерге ала-
дан Аккыланы Амин, Улбашланы 
Артур, Герийланы Абдул-Керим 
эм Сараккуланы Амин чыкъ-
гъандыла. Экинчиле Улбашланы 
Ислам, Тогъузаланы Таулан, 

Сараккуланы Сафар, Бёзюланы 
Рамазан эм Чофанланы Алим 
болгъандыла. Къулбайланы Им-
ран, Каркаланы Омар, Мокъа-
ланы Альберт, Башийланы Алий 
ючюнчю жерни алгъандыла. 

Хорлагъанла барысы да рай-
онну Физкультура, спорт эм 
жамауат организацияланы  иш-
лери жаны бла комитетини 
майдаллары эм грамоталары 
бла саугъаланнгандыла. 

ТАППАСХАНЛАНЫ Аминат.

Жаяу жолну къууанчлы халда 
ачылыуунда жыйылгъанланы 
«Приэльбрусье» миллет паркны 
башчысы Залийханланы Юрий 
алгъышлагъанды. «РусГидро 
табийгъатха къайгъыргъаныны 
хайырындан бизде да экология 
жаяу жолчукъ ишленнгенди, 
ол битеу турист эм экология 
жорукълагъа келишеди. Жол 
агъачны ичи бла барады, анда 
адамла олтуруп солурча шин-
тикле, башлары жабылгъан 
ныгъышла, жолну кёргюзтген 

Пресс-конференция
Билдиргенибизча, бу кюнледе 

республиканы кинотеатрларын-
да  «Fest-хиты»  деген   халкъла 
аралы кинофестиваль бардырыл-
гъанды.  Къабарты-Малкъаргъа 
атлары  кенг белгили эмда  уллу 
экраннга биринчи  атламла эте 
тургъан режиссёрла,  артистле да 
келгендиле. Озгъан байрым кюн 
а  фестивальны къурагъанланы эм 
бардыргъанланы  къатышыулары 
бла Нальчикде Маданият фонд-
ну юйюнде  пресс-конференция 
болгъанды.

Экология

Нарзанла таланы бла Чегетни 
араларында – туристлеге жаяу жол

РусГидрону Къабарты-Малкъарда бёлюмю бла «При-
эльбрусье» миллет паркны себепликлери бла Минги 
тауда экология жаяу жолчукъ ачылгъанды. Ол Нарзанла 
таланы бла Чегетни байлайды, узунлугъу юч километ-
рди. Бу проект  РусГидрону «Чистая энергия» жандауур-
лукъ программасыны чеклеринде толтурулгъанды. Ары 
дери – 2015 жылда – общество республиканы бийик тау 
заповедниги бла Бызынгыда экология жолчукъну ишле-
генди, битеу къыралда уа РусГидрону болушлугъу бла 23 
экология жаяу жол хайырланыргъа берилгендиле.  

белгиле эм билдириулери бла 
къангала бардыла. Аны ючюн 
обществогъа ыразылыгъымы 
билдиреме эм мындан арысын-
да да байламлыкъланы кючлей 
барырыбызгъа ышанама, де-
генди ол.

РусГидрону регионда бёлю-
мюню башчысы Игорь Кладь-
ко белгилегенича, общество 
экология сакълаугъа уллу эс 
бурады. Сёз ючюн, жыл сайын 
аны башламчылыгъы бла суу-
ланы жагъалары кир-кипчикден 
тазалау бла байламлы акция 
къуралады, чабакъла ёсдюрю-
ледиле. Минги тауда эки таланы 
байлагъан жолчукъну ачаргъа 
умут эрттеден да бар эди, нек 
дегенде бери адамла солургъа 
кёп келедиле. Бу маршрут, бек 
алгъа, къоркъуусузлукъ жаны 
бла айырмалыды, бийикликле 
100 метрден уллу тюйюлдюле,  
анда абадан, сабий да айланал-

лыкъдыла. Шаудан суу келеди, 
бард жырланы сюйгенлеге да 
майданчыкъ барды, дегенди ол. 

Табийгъат байлыкъла эм эко-
логия жаны бла министрни 
орунбасары Олег Коновалов, 
республика ариу жерлери бла 
бай болгъанын черте, Минги 
тау а аланы араларында экинчи 
жерни алгъанын белгилегенди. 
РусГидрогъа, аны сайлап, ай-
батландыргъаны ючюн хурмет 
этеме. Экология жолла, табийгъ-
атны тюрлендирмей сакъларгъа 
себеплик эте, адамланы къуду-
ретни сюерге юйретедиле, деп 
къошханды.

РусГидрону таматаларыны 
атларындан аны департамен-
тини бёлюмюню башчысыны 
орунбасары Лариса Семенова 
сёлешгенди. Жылны ахырына 
дери энтта юч экология марш-
рутну хазыр этерикбиз, 2019 
жылда уа - сегизин. Экология 

жаяу жолларыбызны барысыны 
да узунлукълары 90 километрге 
жетеди, ала ишлеген регионла-
рыбызны табийгъатларына сакъ 
кёзден къарауну белгисидиле, 
дегенди.   

Элбрус элни администрация-
сыны башчысы Согаланы Ма-
гомет туристлеге бир таладан 
бирсине ётер ючюн, федерал 

жолгъа чыгъаргъа тюшгенин 
эсгертип, энди бу проблема ке-
терилгенин белгилегенди.

Алгъышлау сёзледен сора За-
лийханланы Юрий, Элбрус рай-
онну башчысыны орунбасары 
Атаккуланы Руслан бла Игорь 
Кладько, къызыл журунчукъну 
кесип, жолну ачхандыла. 

Экожолчукъ уллу илму, билим 
бериу, экология эм эстетика 
магъананы тутады. Мында гео-
логия эм геоморфология объ-
ектле бардыла, дарман хансла 
ёседиле, жаныуарланы бла 
къанатлыланы кёп тюрлюсю 
– агъач тауукъла, сюлесинле, 
борсукъла, къушла, къашха 
эчкиле, суусарла, айыула эм 
башхала -  жашайдыла, аланы 
талайы Къызыл китапха кий-
ирилипдиле. Хауасы тазады, 
тёгереги ариу, юч километрни 
къалай ётюп чыкъгъанынгы 
эслемейсе. Жолну жанларында 
орнатылгъан къангалада мында 
жашагъан жаныуарланы сурат-
лары бла билдириуле бардыла, 
аланы окъуй да бир кесекни 
мычыйса. Бу жол спортчулагъа 
да жарауларын этгенде, чап-
ханларында да  жарарыкъды. 
Заповедникле бла бирге Рус-
Гидро экология жолчукъланы 
ишлегенинден тышында, солуу 
жерлени тапландырады, жаны-
уарланы бла хансланы къуруй 
баргъан тюрлюлерин сакъларча 
мадарла этеди, табийгъатны 
къоруулау акцияла къурайды.  

КУЛЬЧАЛАНЫ Зульфия.
Суратланы автор алгъанды.

АСКЕР КЪОЛ ТЮЙЮШ

Хорламларын жигитлеге жоралагъандыла

Комиссия

Къоркъуусузлукъну 
жалчытыугъа - энчи эс 

ТЁГЕРЕК СТОЛ 

Тюрлю-тюрлю аурууланы сылтауларын, аладан 
сакъланыуну амалларын да тинтгендиле


